
MINUTI

IĊ-CHAIRPERSON (Onor. Kristy Debono): Hawn korrezzjonijiet għall-Minuti? 

ONOR. CLAYTON BARTOLO: Sinjura President, hemm punt fil-Minuti li xtaqna niċċarawh bħala matters arising jew kjarifikazzjoni, però xtaqna li jkun hawn preżenti l-Awditur Ġenerali. 

IĊ-CHAIRPERSON:  Ma nistgħux insejħu lid-Deputat Awditur Ġenerali li qiegħed preżenti? 

ONOR. CLAYTON BARTOLO: Id-domandi lill-Awditur Ġenerali xtaqna nagħmluhom. 

ONOR. ROBERT CUTAJAR: Sinjura President, jekk se ssir xi korrezzjoni għall-Minuti tal-ġimgħa li għaddiet nitlob li l-Onor. Fenech Adami jissejjaħ fil-Kamra biex ikun preżenti. 

IĊ-CHAIRPERSON:  Se nissospendi l-Kumitat għal ftit minuti sakemm nagħmlu kuntatt mal-Awditur Ġenerali.

Il-Kumitat ġie sospiż għal ftit minuti. 

IĊ-CHAIRPERSON: Hawn qbil li l-Minuti jiġu kkonfermati aktar tard fil-laqgħa. Ngħaddu għat-tieni item li għandna fuq l-aġenda. 


DISKUSSJONI DWAR IT-TALBA LI SARET MILL-MEMBRI TAL-OPPOŻIZZJONI GĦAL INVESTIGAZZJONI DWAR IS-SITWAZZJONI TAL-INGAĠĠ TA’ ĦADDIEMA FIL-WASTESERV MATUL IL-PERJODU JANNAR 2016 U ĠUNJU 2017, FLIMKIEN MAT-TALBA TAL-MEMBRI TAL-GVERN LI L-PERJODU TAĦT INVESTIGAZZJONI JIBDA MINN JANNAR 2010 (KONT.)

IĊ-CHAIRPERSON:  Nitlob li jissejjaħ ix-xhud.

L-Onor. Beppe Fenech Adami daħal fil-Kamra tal-Kumitat.

IĊ-CHAIRPERSON:  Onor. Fenech Adami, se tingħata l-ġurament.

ONOR. BEPPE FENECH ADAMI: Jien, Beppe Fenech Adami, naħlef li ngħid is-sewwa, is-sewwa kollha u xejn ħlief is-sewwa.  Hekk Alla jgħinni. 

IĊ-CHAIRPERSON: Infakkar li l-proċedura ta’ dan il-Kumitat se tkun kif tkun bħal dejjem:  M’hemmx cross debating, il-Membri tal-Kumitat jagħmlu d-domandi lix-xhud, u x-xhud jingħata l-ħin kollu li hemm bżonn biex iwieġeb, qabel ma ssirlu domanda oħra. Jekk ikun hemm cross debating inwaqqaf is-seduta. 

L-Onor. Robert Abela. 

ONOR. ROBERT ABELA: Onor. Fenech Adami, xtaqt nirriferik għal dokumenti li jinsabu fl-atti ta’ dan il-Kumitat li sas-seduta li għaddiet kien ippresedut minnek. 

ONOR. BEPPE FENECH ADAMI: Qed nifhem li qed tirriferi għall-emails li diġà ġew ippreżentati. 

ONOR. ROBERT ABELA: Iva, l-emails li diġà ġew ippreżentati. 

ONOR. BEPPE FENECH ADAMI: Għandi kopja tagħhom. 

ONOR. ROBERT ABELA: Hemm xi oħrajn forsi? 

ONOR. BEPPE FENECH ADAMI: Forsi għandek inti, ma nafx. 
ONOR. ROBERT ABELA: Jien m’għandix żgur, ma kontx fix-xena politika dak iż-żmien. 

ONOR. BEPPE FENECH ADAMI: Kont fil-background, forsi ma stajtx tkun daqshekk fil-frontline però kont diġà fil-politika. 

ONOR. ROBERT ABELA: Mela mhux bħal ħaddieħor għax mar on the frontline. 

ONOR. BEPPE FENECH ADAMI: Jien qatt ma staħbejt, dejjem kont fil-frontline. Ma qgħadtx nilgħab! 

ONOR. ROBERT ABELA: L-ewwel nett, fid-data li fiha ntbagħtet l-email x’kariga kont tokkupa? 

ONOR. BEPPE FENECH ADAMI: Għal liema email qiegħed tirriferi għax hawn aktar minn waħda. 

ONO. ROBERT ABELA: Ħalli nibdew bl-ewwel waħda li ntbagħtet u nimxu with a date chronological order. L-ewwel nett, bejn il-perjodu 2008 u l-2013, jiġifieri f’dik il-leġiżlatura, x’kariga kont tokkupa? 

ONOR. BEPPE FENECH ADAMI: Qed nifhem li qiegħed tistaqsini għall-kariga fil-politika.  F’dak il-perjodu jien kont Membru Parlamentari fuq in-naħa tal-Gvern, kandidat elett fuq it-tmien distrett f’isem il-Partit Nazzjonalista. 

ONOR. ROBERT ABELA: Minbarra li kont Membru Parlamentari kellek xi kariga oħra? 

ONOR. BEPPE FENECH ADAMI:  Iva.  Jidhirli li lejn l-aħħar tal-leġiżlatura, però ma nafx id-data eżatta, il-Prim Ministru ta’ dak iż-żmien, Dr. Lawrence Gonzi, kien ħatar numru ta’ parliamentary assistants u jien kont Parliamentary Assistant mal-Ministru għall-Intern u s-Sigurtà Nazzjonali, l-Onor. Carmelo Mifsud Bonnici.  Jekk m’iniex sejjer żball, kien fl-aħħar sena tal-leġiżlatura. 

ONOR. ROBERT ABELA: Il-kariga ta’ assistent parlamentari x’kienet tfisser eżattament? Kienet kariga eżekuttiva? 

ONOR. BEPPE FENECH ADAMI: In-nomenklatura ta’ assistent parlamentarei hija preċiża, fis-sens li tfisser li tassisti lill-ministru f’materji purament jew primarjament li għandhom x’jaqsmu mal-Parlament. 

ONOR. ROBERT ABELA: Però kienet kariga fl-eżekuttiv jew le? 

ONOR. BEPPE FENECH ADAMI: Jekk qed tistaqsini fis-sens jekk kontx nattendi l-laqgħat tal-Kabinett, ngħidlek li assolutament le, u lanqas kont nieħu sehem f’deċiżjonijiet eżekuttivi. 

ONOR. ROBERT ABELA: Ir-raġuni għalfejn inħolqot din il-kariga li ngħatat lilek u lil numru ta’ Membri Parlamentari oħra… 

ONOR. BEPPE FENECH ADAMI: Mingħalija kien hemm għaxra. 

ONOR. ROBERT ABELA: ...x’kienet? La kienet segretarju parlamentari u lanqas kienet ministru.  Kienet xi ħaġa in between? Kienet xi ħaġa ad hoc? 

ONOR. BEPPE FENECH ADAMI: Dan huwa kunċett li jeżisti f’diversi leġiżlaturi u Dr. Lawrence Gonzi, bħala Prim Ministru ta’ dan il-pajjiż, bħal kull prim ministru anke llum, kellu l-poter li jagħmel dawn in-nomini, u għalfejn Dr. Lawrence Gonzi għamel il-parliamentary assistants u m’għamilx aktar nies fil-Kabinett jew m’għamilx aktar segretarji parlamenari naħseb li naqblu li kienet prerogattiva tiegħu bħala prim ministru.  Tistaqsix lili għalfejn ħatar għaxar parliamentary assistants. 

ONOR. ROBERT ABELA: Però, jekk niftakar tajjeb, I stand to be corrected, dik kienet l-unika leġiżlatura fejn ġew maħtura assistenti parlamentari.  Hux hekk? 

ONOR. BEPPE FENECH ADAMI: Ma nafx. 

ONOR. ROBERT ABELA: Minn dak li tiftakar int. 

ONOR. BEPPE FENCH ADAMI: Ġenwinament ma nafx jekk kienx hemm leġiżlaturi mill-Indipendenza ‘l hawn fejn kien hemm assistenti parlamentari, però li hu żgur huwa li l-kunċett jeżisti, pereżempju, fil-mudell Ingliż li aħna nippernjaw il-ħidma tagħna fuqu. 

ONOR. ROBERT ABELA: Jiġifieri fil-mudell Ingliż għandek il-grupp parlamentari kollu li għandu kariga!? 

ONOR. BEPPE FENECH ADAMI: Le, m’intix korrett meta tgħid li l-grupp parlamentari kollu kellu kariga. 

ONOR. ROBERT ABELA: Kważi kollu; għaxar assistenti parlamentari, segretarji parlamentari u ministri.  Kważi l-grupp kollu kellu kariga. Naħseb lil Franco Debono biss ma tajtuhx kariga! 

ONOR. BEPPE FENECH ADAMI: Le, għandek żball. Jekk tiftakar sew, Onor. Abela, dik kienet leġiżlatura… 

ONOR. ROBERT ABELA: Le, kontu tajtuh ukoll fil-fatt. 

IĊ-CHAIRPERSON: Onor. Abela, ejjew nisimgħu lix-xhud. 

ONOR. BEPPE FENECH ADAMI: Onor. Abela, dik kienet leġiżlatura li, tajjeb jew ħażin, Dr. Lawrence Gonzi kien iddeċieda li jkollu l-iżgħar Kabinett fl-istorja ta’ pajjiżna, u allura meta tgħidli li kulħadd kellu kariga… 

ONOR. ROBERT ABELA: Min ma kellux? 

ONOR. BEPPE FENECH ADAMI: Agħmel l-eżerċizzju u tkun taf. 

ONOR. ROBERT ABELA: Ħalli nibdew induru l-emails. L-ewwel nett, l-email address tiegħek x’inhu? 

ONOR. BEPPE FENECH ADAMI: Illum huwa beppefa@go.net.mt

ONOR. ROBERT ABELA: Mela huwa l-istess email address li kellek way back in 2010.  Hux hekk? 

ONOR. BEPPE FENECH ADAMI: Iva. 

ONOR. ROBERT ABELA: Mela ħalli nirriferik għall-email tal-10 ta’ Diċembru 2010 mibgħuta minnek fil-11:09 a.m. lil Ray Bezzina u fiha hemm ikkupjat Vince Magri. Din l-email qrajtha? 

ONOR. BEPPE FENECH ADAMI: Iva, rajtha meta ġiet ippreżentata hawnhekk, ossia meta ġiet leaked lill-gazzetta. 

ONOR. ROBERT ABELA: Għandek kopja tagħha? 

ONOR. BEPPE FENECH ADAMI: Le, ma naħsibx. 

ONOR. ROBERT ABELA: Ivverifikajt jekk din l-email ġietx mibgħuta minnek jew le? 

ONOR. BEPPE FENECH ADAMI: M’għandix dubju li din l-email kienet intbagħtet minni. 

ONOR. ROBERT ABELA: Din l-email taqra hekk: 

“Għażiż Ray

Ftit tal-ġranet ilu kont infurmajtni li l-Wasteserv kienet qed tfittex xi ħaddiema għal xi secreterial posts. Fid-dawl ta’ dan nitolbok tikkunsidra għal din il-kariga lil Anne Marie Inguanez, karta tal-identità…”, 

m’iniex se noqgħod nidħol fin-numru tal-karta tal-identità,  

“...li ċertament għandha l-kwalifiċi neċessarji sabiex tkun tista’ tokkupa l-istess kariga. Ms Inguanez tista’ tiġi kkuntattjata fuq in-numru…”, 

u tajthom żewġ numri tat-telephone,  

“...jew permezz ta’ email fuq…”, 

u tajthom l-email address ukoll, 

“...sabiex tagħmel l-interview li jista’ jkun hemm bżonn. 

Grazzi bil-quddiem

Dr. Beppe Fenech Adami”. 

L-ewwel nett, kif wasalt għall-konklużjoni li din “ċertament għandha l-kwalifiċi neċessarji sabiex tkun tista’ tokkupa l-istess kariga”? 

ONOR.  BEPPE FENECH ADAMI: La nkun ktibtha hekk allura nkun ivverifikajt. Naturalment, din l-email, li tmur lura għal Diċembru 2010, assolutament ma niftakarhiex, ġiet a konjizzjoni tiegħi mill-ġdid meta ħarġet fil-gazzetti xi tliet xhur ilu, però li nista’ ngħidlek huwa li jekk ġiet persuna għandi li fil-fehma tiegħi kellha l-kwalifiċi neċessarji...  Illum taf biżżejjed, jekk mhux aktar minni, li kulħadd jiġik bis-CV. Għandek standard CVs... 

ONOR. ROBERT ABELA: Jiġifieri ma tiftakarx kif wasalt għall-konklżjoni li għandha l-kwalifiċi neċessarji? 

ONOR. BEPPE FENECH ADAMI: Onor. Abela, nikkonferma li hija l-email tiegħi għax m’għandix għalfejn niddubita li hija l-email tiegħi, però ma niftakarx id-dettalji. Li nista’ ngħidlek huwa li wara li ħarġet l-istorja fil-ġurnal Malta Today, li dehrilhom – affari tagħhom, m’iniex se niġġudika jekk għamlux sew jew le – li għandhom jippubblikaw l-email kif inhi bid-dettalji tal-persuna, din il-persuna ċemplitli u qaltli li dak il-post qatt ma kienet ħaditu, and if I recall well qaltli wkoll li lanqas biss kienu bagħtu għaliha.  

ONOR. ROBERT ABELA: Jiġifieri din il-persuna, inti ma tafx min hi. 

ONOR. BEPPE FENECH ADAMI: Jekk tistaqsini jekk hijiex f’din il-Kamra, ngħidlek li ma nagħrafhiex. Li nista’ ngħidlek huwa li issa, wara li ċemplitli, naf min hu l-papà tagħha imma t-tifla assolutament lanqas nagħrafha. 

ONOR. ROBERT ABELA: F’liema distrett tirrisjedi din il-persuna, jew il-papà tagħha? 

ONOR. BEPPE FENECH ADAMI: Il-papà tagħha huwa minn Birkirkara.

ONOR. ROBERT ABELA: Huwa kostitwent tiegħek? 

ONOR. BEPPE FENECH ADAMI: Kostitwent x’jiġifieri? 

ONOR. ROBERT ABELA: Naħseb li taf x’jiġifieri. 

ONOR. BEPPE FENECH ADAMI: Il-papà tagħha naħseb li għadu joqgħod Birkirkara, però ma nafx għax ili ma narah, imma t-tifla assolutament m’għandix idea fejn tgħix. 

ONOR. ROBERT ABELA: Tiftakar jekk kienx il-papà tagħha li kellmek jew kenitx il-persuna li avviċinatek? 
ONOR. BEPPE FENECH ADAMI: Ma niftakarx. Li nista’ ngħidlek fuq dan il-każ huwa li din is-Sinjorina, wara li ħarġet din l-istorja ċemplitli biex tgħidli li għal dak il-post, la qatt ġiet ikkuntattjata u lanqas ġiet impjegata f’Wasteserv. 

ONOR. ROBERT ABELA: Milli qaltlek hi. Int għamilt follow up għal din l-email? 

ONOR. BEPPE FENECH ADAMI: Jekk hawn xi email oħra...  Ma niftakarx, però ma naħsibx. 

ONOR. ROBERT ABELA: Hawn din l-email li hija ċara li ntbagħtet lit-tifla ta’ xi ħadd li joqgħod… 

ONOR. BEPPE FENECH ADAMI: U f’din l-email qed ngħidlu li ġiet din il-persuna tkellimni… 

ONOR. ROBERT ABELA: Mela kellimtha wkoll. 

ONOR. BEPPE FENECH ADAMI: Iva, mhux hekk! 

ONOR. ROBET ABELA: Fil-ġudizzju tiegħek, il-fatt li bgħatt din l-email għamilt xi nuqqas, għamilt xi ħaġa ħażina? 

ONOR. BEPPE FENECH ADAMI: Assolutament, le. 

ONOR. ROBERT ABELA: Jiġifieri int m’għamiltx nuqqas u ħaddieħor li għamel bħalek, għamel!  Għalhekk tlabtu dan il-Kumitat intom. 

ONOR. BEPPE FENECH ADAMI: Le.  Ħalli nispjega. Jien nagħmel distinzjoni ċara bejn dak li għamilt jien u dak li qed jiġi investigat u rriżulta f’dan il-Kumitat. Għaliex qed ngħid hekk? L-ewwel nett, din hija email li ntbagħtet fl-2010, li kien tliet snin ‘il bogħod minn elezzjoni ġenerali. F’dan il-Kumitat irriżulta li filwaqt li fiż-żmien Gvern Nazzjonalista, fis-sena tal-elezzjoni, naqsu l-ħaddiema f’Wasteserv...  Biex infakkrek, la qed tistaqsini... 

ONOR. ROBERT ABELA: Naqsu l-impjiegi fil-pajjiż kollu. 

ONOR. BEPPE FENECH ADAMI:  Dak argument li tista’ tagħmel inti.

ONOR. ROBERT ABELA:  Għax qed tipprova testrapola.  Ejjew inkunu oġġettivi. 

ONOR. BEPPE FENECH ADAMI: Hemm distinzjoni bejn dak li għamilt jien u l-ħniżrija li saret fl-aħħar elezzjoni. 

ONOR. ROBERT ABELA: Nista’ ngħid l-istess.... 

ONOR. BEPPE FENECH ADAMI: Tista’ tgħidha u jien nista’ ngħidha... 

ONOR. ROBERT ABELA: Jiġifieri għalik il-perjodu jagħmel id-differenza. 

ONOR. BEPPE FENECH ADAMI: Dażgur li jagħmel id-differenza kollha, għax li jkollok 129 persuna mpjegati ma’ Wasteserv mill-1 ta’ Mejju sat-3 ta’ Ġunju huwa skandaluż. 

ONOR. ROBERT ABELA: Li dawn huma abbinati mal-ħteġijiet ta’ Wasteserv huwa skandaluż.  Li Wasteserv ħaddmet għax kellha bżonn in-nies huwa skandaluż. 

ONOR. BEPPE FENECH ADAMI: Onor. Abela inti trid tbellagħha lin-nies li fil-fehma tiegħek, li timpjega 129 persuna fit-tliet ġimgħat ta’ qabel l-elezzjoni, għax hemm il-bżonn. Good luck to you, emminha inti. 

ONOR. ROBERT ABELA: Ikkonfermaha s-CEO ta’ Wasteserv. Ma temmnux lanqas! 

ONOR. BEPPE FENECH ADAMI: Le, ma nemmnux. Is-CEO ta’ Wasteserv u l-Ministru ħassew il-bżonn li fit-tliet ġimgħat ta’ qabel l-aħħar elezzjoni ġenerali jdaħħlu 129 ruħ ma’ Wasteserv. Dak, fil-fehma tiegħi, huwa oxxen. 

ONOR. ROBERT ABELA: Biex inaddfu l-bajjiet u l-widien. 

ONOR. BEPPE FENECH ADAMI: Li Membru Parlamentari, tliet snin ‘il bogħod minn elezzjoni ġenerali, jikteb u jgħid li għal-vacancy li kienet teżisti għall-secretarial post, hemm “din” il-persuna li fil-fehma tiegħu kienet kwalifikata, u jitlob li tiġi tikkunsidrata jew li tkun imsejħa għal interview... Effettivament qatt ma bagħtu għaliha u qatt ma ġiet impjegata. Huwa xogħol il-Membru Parlamentari li jekk ikun hemm xi ħadd li talbu... (Interruzzjonijiet) Onor. Abela, l-oxxenità hija li timpjega 129 ruħ – read 129 familja – fit-tliet ġimgħat ta’ qabel l-elezzjoni ġenerali. 

ONOR. ROBERT ABELA: Għadek kif għamilt statement li huwa xogħol il-Membru Parlamentari li jwettaq din il-funzjoni. 

ONOR. BEPPE FENECH ADAMI:  Iva.

ONOR. ROBERT ABELA:  Allura skont int, minn dak li qed tgħid, dan ix-xogħol ta’ Membru Parlamentari jieqaf fil-kampanja elettorali? Hekk qed tgħid? 

ONOR. BEPPE FENECH ADAMI: Iva, f’dan il-pajjiż għandna work ethic li f’kampanji elettorali jieqfu l-impjiegi fis-Settur Pubbliku. 

ONOR. ROBERT ABELA: Imma mpjieg ma’ Wasteserv mhuwiex impjieg fis-Servizz Pubbliku.  U din inti tafha. 

ONOR. BEPPE FENECH ADAMI: Inti jidhirlek li huwa tajjeb li l-Ministru jimpjega 129 ruħ... 

ONOR. ROBERT ABELA: Il-Ministru ma mpjegax, diġà qaluha din. 

ONOR. BEPPE FENECH ADAMI: Onor. Abela, inti taħseb li hija xi ħaġa tajba, imma jien ma naħsibx hekk. (Interruzzjonijiet) 

IĊ-CHAIRPERSON: Onor. Abela u Onor. Fenech Adami ħa nerġa’ nfakkar il-proċedura. Il-Membru jagħmel il-mistoqsija u x-xhud iwieġeb mingħajr ebda interruzzjonijiet. 

ONOR. BEPPE FENECH ADAMI: Onor. Abela, m’għandi ebda problema li ma taqbilx miegħi. Inti taħseb li m’hemm xejn ħażin li jimpjegaw… 

ONOR. ROBERT ABELA: Jekk huma meħtieġa kif kienu meħtieġa, le, m’hemm xejn ħażin. Kieku ma kenux meħtieġa, mod ieħor.

ONOR. BEPPE FENECH ADAMI: Inti, fil-fehma tiegħek, li timpjega 129 ruħ għax meħtieġa...

ONOR. ROBERT ABELA: Ma mpjegawx. Ħa nkunu ċari.  Uża t-terminoloġija… 

ONOR. BEPPE FENECH ADAMI: Żdiedu l-pagi b’129 ruħ fit-tliet ġimgħat qabel l-elezzjoni, u  għalik dik hija ħaġa tajba. 

ONOR. ROBERT ABELA: Kienu meħtieġa. 

ONOR. BEPPE FENECH ADAMI: Għalija mhijiex tajba.  M’iniex se nipperswadik, inti taħseb hekk u jien  naħseb mod ieħor. 

ONOR. ROBERT ABELA: Għalhekk ma naqblux fl-opinjoni. 

ONOR. BEPPE FENECH ADAMI: Mela nistgħu ndumu s’għada. Inti taħseb li hija tajba…

ONOR. ROBERT ABELA:  Għax li jgħodd għalikom tajjeb, u li jgħodd għal ħaddieħor huwa ħażin. Dik hi l-problema. 

IĊ-CHAIRPESON: L-Onor. Rosianne Cutajar. 

ONOR. ROSIANNE CUTAJAR:  Onor. Fenech Adami, il-bidu ta’ din l-email li inti ktibt tgħid hekk: 

“Ftit tal-ġranet ilu kont infurmajtni li l-Wasteserv kienet qed tfittex xi ħaddiema”. 

Xi jfisser dan?  Li s-Sur Ray Bezzina kien jiltaqa’ miegħek b’mod regolari, jagħmel kuntatt miegħek u jgħidlek li għandu bżonn in-nies biex inti tirriferilu n-nies? Tista’ tispjega b’liema mod kien ikellmek u jekk kienx ikellmek b’mod regolari? 

ONOR. BEPPE FENECH ADAMI: Assolutament le.  Is-Sur Bezzina ma kienx jinfurmani li hemm xi vacancies. X’kienet l-okkażjoni, jew kif kien infurmani, ġenwinament ma niftakarx, però Ray Bezzina naf min hu, jiġifieri jekk iltqajna x’imkien, ħbatna f’xulxin u ġie d-diskors u qalli… 

ONOR. ROSIANNE CUTAJAR: Hija ċara li nfurmak għax dak huwa l-kliem testwali tiegħek. 

ONOR. BEPPE FENECH ADAMI: Onor. Cutajar, m’iniex qiegħed nikkontesta l-kontenut tal-email, jiġifieri inutli toqgħod tirrepeti dak li hemm fl-email. Dak li hemm huwa hemm. 

ONOR. ROSIANNE CUTAJAR: Jiġifieri kien joqgħod jinforma lill-Membri Parlamentari tal-Gvern li hemm xi vacancies biex ovvjament jimlihom b’nies li huma simpatizzanti mal-Partit Nazzjonalista. 

ONOR. BEPPE FENECH ADAMI: Le, żbaljata.

ONOR. ROSIANNE CUTAJAR:  Jien qiegħda ngħid dak li hemm fl-email.  Jekk jien żbaljata allura...

ONOR. BEPPE FENECH ADAMI:  Mhux veru. Qiegħda żżid ma’ dak li hemm fl-email.  Ħalli nispjegalek fejn inti żbaljata, imbagħad għidli jekk taqbilx jew le. Imkien m’hawn li Ray Bezzina kien jinforma lill-Membri Parlamentari kollha bil-vacancies. Fl-email hawn li ftit ġranet ilu kien infurmani li Wasteserv kienet qed tfittex in-nies. Jiġifieri m’intix korretta meta tgħidli li Ray Bezzina kien jagħmel laqgħat miegħi regolari. Le, m’intix korretta. Minn dak li hawn hawnhekk żgur li dan mhux minnu. 

ONOR. ROSIANNE CUTAJAR: Jiġifieri dan kien każ iżolat, kienet one off li nfurmak li hemm vacancies. 

ONOR. BEPPE FENECH ADAMI: U mingħajr suċċess, kif spjegajtlek, għax il-persuna la bagħtu għaliha għall-interview u lanqas ġiet impjegata. 

ONOR. ROSIANNE CUTAJAR: F’dan il-każ. Kien hemm xi nies oħrajn li rrikkmandajt li effettivament bdew jaħdmu? 

ONOR. BEPPE FENECH ADAMI: Jekk għandek xi informazzjoni fuq xi ħadd partikolari... 

ONOR. ROBERT ABELA: Qed tistaqsi lilek. 

ONOR. BEPPE FENECH ADAMI: My answer to that is that I absolutely don’t recall ... 

ONOR. ROBERT ABELA:  “Don’t recall” tista’ tfisser ħafna affarijiet. 

ONOR. BEPPE FENECH ADAMI: Għax jekk ngħidlek le u turini l-email, allura ngħidlek... 

ONOR. ROBERT ABELA: I don’t recall ifisser li kien hemm diversi każijiet oħra fejn inti bgħatt nies biex jaħdmu f’Wasteserv. Biss biss fi tlett ijiem f’Diċembru kellek żewġ talbiet għall-impjieg, fis-6 ta’ Diċembru u fid-9 ta’ Diċembru. 

ONOR. BEPPE FENECH ADAMI: Jekk trid nimxu fuq l-email l-oħra, nistgħu nimxu imma... 

ONOR. ROBERT ABELA: Jimporta tweġibha? F’perjodu ta’ tlett ijiem bgħatt żewġ persuni għand Wasteserv. Jiġifieri qed nifhem li kien hemm oħrajn? 
ONOR. BEPPE FENECH ADAMI: Fejn qed tara li bgħatt żewġ persuni? 

ONOR. ROBERT ABELA: Fis-6 ta’ Diċembru u fid-9 ta’ Diċembru 2010. 

ONOR. BEPPE FENECH ADAMI: Fl-10 ta’ Diċembru qed tirriferi għal din is-Sinjorina. 

ONOR. ROBERT ABELA: Hemm waħda fid-9 ta’ Diċembru u oħra fl-10 ta’ Diċembru, jiġifieri f’perijodu ta’ jumejn mhux tlieta. 

ONOR. BEPPE FENECH ADAMI: Għalfejn 9 ta’ Diċembru? 

ONOR. ROBERT ABELA: Anzi hemm oħra fis-6 ta’ Diċembru.  Jiġifieri f’perjodu ta’ tlett ijiem, erba’, għandek tliet emails.

ONOR. BEPPE FENECH ADAMI: Tista’ taqra l-email. 

ONOR. ROBERT ABELA: Qed ngħidlek il-frekwenza; in-numru ta’ każijiet. Jekk fi tlieta, erbat ijiem bgħatt żewġ każijiet tliet snin qabel l-elezzjoni, aħseb u ara x’kont tagħmel eqreb lejn elezzjoni! 

ONOR. BEPPE FENECH ADAMI: Onor. Abela, kieku kien hemm mijiet ta’ emails jien konvint… (Interruzzjonijiet) 

IĊ-CHAIRPERSON:  M’hemmx cross debates.

ONOR. BEPPE FENECH ADAMI:  Onor. Abela, kieku kien hemm emails oħra, serraħ moħħek li kienu jiġu leaked ukoll. 

ONOR. ROBERT ABELA: Il-bon sens… 

ONOR. BEPPE FENECH ADAMI: Il-bon sens jgħidli li kif ġew leaked dawn l-emails, kienu jiġu leaked emails kollha. 

ONOR. ROBERT ABELA: Kif qed jinkwetak il-fatt li ħarġu l-emails? Jiena mhux li ħarġu l-emails jinkwetani, imma x’hemm fl-emails.  Minnhom joħroġ li f’perjodu ta’ tlieta, erbat ijiem inti irrikkmandajt tliet persuni. 

ONOR. BEPPE FENECH ADAMI: Minn fejn joħroġ dan? 

ONOR. ROBERT ABELA: Tridni nsemmi l-ismijiet? Wieħed kunjomu Muscat, ħalli ma ngħidx l-ewwel isem, u l-oħra kunjoma Inguanez.  Dawk diġà żewġ persuni f’perjodu ta’ tlett ijiem. 

ONOR. BEPPE FENECH ADAMI:  Mela mhux tlieta.

ONOR. ROSIANNE CUTAJAR: Dawn li nafu bihom! 

ONOR. ROBERT ABELA: Ħalli ngħidlek kemm kien hemm emails. F’email oħra qiegħed issemmi każ, ma nafx jekk huwiex tal-istess persuna. 

ONOR. BEPPE FENECH ADAMI: Taf biżżejjed li qed tirriferi…

ONOR. ROBERT ABELA: Mela bejn tnejn u tliet persuni f’perjodu ta’ tlett ijiem. 
 
ONOR. BEPPE FENECH ADAMI: Onor. Abela, qed tkun diżonest ħafna... 

ONOR. ROBERT ABELA: Għaliex? 

ONOR. BEPPE FENECH ADAMI: ...għax it-trail tal-emails turi li ntbagħtu f’temp ta’ ftit minuti u allura qed jirriferu għall-istess każ.  Tkunx diżonest. 

ONOR. ROBERT ABELA: F’waħda hemm imsemmija Inguanez u fl-oħra hemm imsemmi Muscat. Jekk huma l-istess persuna qed nitkellmu fuq żewġ persuni f’perjodu… 

ONOR. BEPPE FENECH ADAMI: Onor. Abela, taf biżżejjed li qed tkun diżonest ħafna meta tgħid… 

ONOR. ROBERT ABELA: Int imdorri tkun diżonest!  Mela ejjew naqblu li almenu hemm minimu ta’ żewġ persuni li inti bgħatt lil Wasteserv f’perjodu ta’ tlieta, erbat ijiem f’Diċembru tal-2010. Jien qed nistaqsik:  Dawn kienu l-uniċi żewġ persuni b’kumbinazzjoni li inti bgħatt, jew kien hemm oħrajn? 

ONOR. BEPPE FENECH ADAMI: It-tieni persuna li qed tirriferi għaliha – naf għax qed nara l-emails għax mill-bqija ma niftakarx… 

ONOR. ALEX MUSCAT: It-tieni persuna ċempillek ukoll? 
ONOR. BEPPE FENECH ADAMI: It-tieni persuna milli qed nara kienet taħdem ma’ Wasteserv, kellha problema fuq it-trasport ta’ Wasteserv, kienu se jwaqqfuha jew ma kenux se jagħtuha l-job għax kellha problema bit-trasport… 

ONOR. ROBERT ABELA: Ma kienx jaħdem dan l-individwu għax kieku ma kontx se tgħidilhom li jista’ jibda. 

ONOR. BEPPE FENECH ADAMI: Però kien intgħażel diġà. Fil-kas ġibu l-file tiegħu u taraw.  Skont din l-email il-persuna kienet intgħażlet biex taħdem… 

ONOR. ROSIANNE CUTAJAR: Irranġajtlu inti biex jintgħażel la kkomunika miegħek! 

ONOR. BEPPE FENECH ADAMI: Onor. Cutajar, tivvintax. 

ONOR. ROSIANNE CUTAJAR: Le, m’iniex qed nivvinta. 

ONOR. ROBERT ABELA: L-Onor. Cutajar mhijiex qed tivvinta għax hi qed taqra minn email tas-6 ta’ Novembru, però inti, Onor. Fenech Adami, qiegħed tinsa x’kont għamilt fid-29 ta’ Novembru. Anzi, fil-verità, mhijiex email li bgħatt inti, imma hija email li bagħat Ray Bezzina lil Vince Magri fejn qallu “Vince, kellmek Beppe Fenech Adami dwar Muscat”, biex ma nsemmix l-ewwel  isem, “ħudli ħsieb please”.  Inti nsejtha dik l-email. Dak huwa l-istess individwu? 

ONOR. BEPPE FENECH ADAMI: Però l-kwestjoni ma kenitx biex jidħol jaħdem ma’ Wasteserv.  Il-kwestjoni kienet li kien diġà ntagħżel minn Wasteserv, qalulu li biex jibda x-xogħol għandu bżonn it-trasport, u jien infurmajthom li m’għandux problema bit-trasport. 

ONOR. ROBERT ABELA: Jiġifieri l-involviment tiegħek kien biss li tgħidilhom li dan l-individwu ma kellux problema bit-trasport?!  Jiġifieri din tridna nemmnu!

ONOR. BEPPE FENECH ADAMI: Iva, mhux hekk qed ngħidu?

ONOR. ALEX MUSCAT: Jiġifieri kont messaġġier.

ONOR. BEPPE FENECH ADAMI: Din l-email qiegħda tgħid li dan kienu se...

ONOR. ROBERT ABELA: Mhux x’tgħid l-email qed nistaqsi jien imma x’kien l-intervent tiegħek.

ONOR. BEPPE FENECH ADAMI: Qed ngħidlek x’kien l-intervent tiegħi, kif jirriżulta mill-email.

ONOR. ROBERT ABELA: Jiġifieri xogħlok kien biss li tgħidilhom li m’għandux problema bit-trasport!? Ma kienx jaf jgħidilhom hu!?

ONOR. BEPPE FENECH ADAMI: Xogħli kien li kien hemm persuna li kienet intagħżlet biex taħdem f’Wasteserv, xi ħadd deherlu li ma kellhiex tingħata l-impjieg għax ma kellhiex trasport tagħha...

ONOR. CLAYTON BARTOLO: Dan daħal eventwalment?

ONOR. BEPPE FENECH ADAMI: Ma nafx nirrispondi.

ONOR. ROSIANNE CUTAJAR: Wara li rrikkmandajtu int.

ONOR. ROBERT ABELA: Kif tiftakru int?

ONOR. BEPPE FENECH ADAMI: Jirriżulta minn hawnhekk!

ONOR. ROBERT ABELA: Hawnhekk ma jgħidx li l-problema hija t-trasport! Int qed tgħid li t-trasport mhux problema! 

ONOR. BEPPE FENECH ADAMI: Qed ngħidlu li t-trasport mhux problema!

ONOR. ROBERT ABELA: Inti hemmhekk bgħatt persuna għall-ingaġġ. Aċċettah dan il-fatt!

ONOR. ROSIANNE CUTAJAR: Mhux imbilli qed tgħid li qed nigdeb!

ONOR. BEPPE FENECH ADAMI: Onor. Abela, qed tigdeb meta tgħid li m’għandhiex x’taqsam mat-trasport! Din l-email...

ONOR. ROBERT ABELA: Jiġifieri qiegħed tgħid li l-issue hija t-trasport.

ONOR. BEPPE FENECH ADAMI: Qed ngħidlek x’jirriżulta minn din l-email. Minn din l-email jirriżulta...

ONOR. ROBERT ABELA: M’iniex qed ngħidlek li ma kienx hemm problema ta’ trasport, imma hemm kwestjoni...

ONOR. BEPPE FENECH ADAMI: Din l-email qiegħda tgħid li hemm persuna li għamlet l-interview u ntagħżlet biex taħdem ma’ Wasteserv, però kellha issue ta’ trasport, u jien infurmajt lil Wasteserv li ma kellhiex problema ta’ trasport. Jekk tgħidli x’ġara ngħidlek li probabbilment ikun ġie jkellimni u jgħidli li wara li ntagħżel mill-interview mhux se jdaħħluh f’Wasteserv għax m’għandux trasport, u jien – u sewwa nkun għamilt, nerġa’ ngħid li dan kien tliet snin qabel l-elezzjoni –... (Interruzzjonijiet)

ONOR. ROSIANNE CUTAJAR: Jiġifieri qed tgħid li kellmek!

ONOR. ROBERT ABELA: Bil-ġurament qed tixhed!

ONOR. BEPPE FENECH ADAMI: Iva, u hekk jirriżulta! U kull xi ħaġa li mhijiex hekk, trid tippruvaha! 

ONOR. ROSIANNE CUTAJAR: Għadek kif għedt li dan kellmek qabel ma effettivament qallek li kellu problema bit-trasport. Jiġifieri inti daħħaltu bl-intervent tiegħek f’Wasteserv?

ONOR. BEPPE FENECH ADAMI: Minn hawnhekk jirriżulta... Jekk tgħidli min hi din il-persuna, ngħidlek li ma nafx għax wara li dawn l-emails ħarġu fil-gazzetti ma ġietx tkellimni. Jekk tistaqsini min hi, jew minn fejn hi, bil-ġurament ngħid li m’għandix idea min hi. (Interruzzjonijiet)

ONOR. ROSIANNE CUTAJAR:  Insejt daqs kemm daħħalt nies!

ONOR. ROBERT ABELA: Meta skont int, din il-problema ta’ trasport ġiet solvuta.  Imbagħad hawn email li ntbgħatet minn Vincent Magri fis-6 ta’ Diċembru lil Ray Bezzina, fejn qed jgħidlu li jekk it-trasport ma baqax problema kellu jinforma lill-membru parlamentari. Jiġifieri kienet prassi li d-deċiżjonijiet li jittieħdu ġo Wasteserv kienu jiġu kkomunikati lil membri parlamentari? Hekk kienet il-prassi ġewwa Wasteserv fl-2010?

ONOR. BEPPE FENECH ADAMI: Le, minn din l-email jirriżulta ...

ONOR. ROBERT ABELA: Fl-email qed jingħad “jekk din ma baqgħetx problema jista’ jibda bħala waste sorter.  Informa lill-membru parlamentari”. M’hemmx dubju li qed jirriferi għalik.

ONOR. BEPPE FENECH ADAMI: Hekk titlob id-diċenza! 
ONOR. ROBERT ABELA: Jiġifieri deċiżjonijiet dwar l-operat u dwar kif kellhom jaħdmu persuni f’Wasteserv kienu jiġu kkomunikati lill-membru parlamentari? Hekk kienu jsiru l-affarijiet? U ma tara xejn ħażin fiha din?

ONOR. BEPPE FENECH ADAMI: Is-soluzzjoni għall-problema ma ħadthiex jien! Kien ikun skandaluż kieku, pereżempju, kif irriżulta f’dawn il-proċeduri, il-Ministru jordna li jidħlu nies jaħdmu ma’ Wasteserv biex imorru jaħdmu f’dipartimenti oħra!

ONOR. ALEX MUSCAT: Onor. Fenech Adami, inti m’intix qiegħed hawnhekk biex tagħmel kummenti politiċi, imma biex tirrispondi l-mistoqsijiet! Illum inti qiegħed hawnhekk bħala xhud!

IĊ-CHAIRPERSON:  Jekk jogħġobkom, ħallu lix-xhud iwieġeb! 

ONOR. BEPPE FENECH ADAMI: Minn din l-email jirriżulta bl-iktar mod ċar li s-Sur Vincent Magri huwa l-persuna li ddeċieda, u rightly so, peress li jien kont għamilt query infurmawni.  Ma nafx fil-fatt jekk infurmawnix għax m’hawnx email fejn qegħdin jinfurmawni, però qalilhom biex jinfurmawni li l-problema ġiet riżolta. Tistgħu tgħiduli x’hemm ħażin f’dan, għax jien ma nafx?

ONOR. ROBERT ABELA: Aktar qabel għamiltlek riferenza għall-fatt li f’perijodu ta’ tlieta, erbat ijiem, inti bgħatt lil Wasteserv żewġ persuni. Dawn kienu l-uniċi żewġ persuni, jew kien hemm persuni oħra li bgħatt għall-impjieg f’Wasteserv?

ONOR. BEPPE FENECH ADAMI: Ma neskludix li jkunu ġew xi nies li xtaqu jidħlu f’Wasterserv u jien inkun għedtilhom biex imorru japplikaw, però jekk tgħidli min huma, ngħidlek li m’għandix idea. 

ONOR. ROBERT ABELA: Però jien la staqsejtek jekk għedtilhomx biex imorru u lanqas staqsejtek min huma, għalissa. Jien staqsejtek jekk inti bgħattx direttament – mhux li tgħid lil xi ħadd biex imur japplika – persuni biex jaħdmu ma’ Wasteserv. Barra dawn iż-żewġ persuni f’perjodu ta’ erbat ijiem, kien hemm oħrajn jew le?

ONOR. BEPPE FENECH ADAMI: I don’t recall li kien hemm oħrajn. Proprjament I don’t recall dawn lanqas.  Nista’ nassigurak li ma daħħaltx...

ONOR. ROSIANNE CUTAJAR: Mhux forsi għax kont tagħmilha regolarment?

ONOR. BEPPE FENECH ADAMI: Onorevoli, nassigurak li ma kontx nagħmilha regolarment u ma daħħaltx ħafna nies f’Wasterserv.

ONOR. ROBERT ABELA: Jiġifieri nzertaw żewġ persuni f’perjodu ta’ erbat ijiem b’kumbinazzjoni!

ONOR. BEPPE FENECH ADAMI: Onor. Abela, jien konvint li kieku għandek iktar emails diġà ġew leaked!

ONOR. ROSIANNE CUTAJAR: Teskludi li hemm iktar emails?

ONOR. BEPPE FENECH ADAMI: Jekk hemm iktar emails, ġibuhom u narahom.

ONOR. ROSIANNE CUTAJAR: Qed nistaqsi lilek jien!

ONOR. BEPPE FENECH ADAMI: Fl-emails li bgħatt kemm ilu jeżisti l-email ma nistax neskludi jew ninkludi jekk hemmx emails oħra mibgħuta lil Ray Bezzina.

ONOR. ROSIANNE CUTAJAR: M’iniex qed ngħidlek tgħidli bl-amment l-emails kollha li bgħatt, imma qed nistaqsik jekk teskludix li hemm emails oħra bħal dawn.

ONOR. BEPPE FENECH ADAMI: I am not aware. Jekk hemm, ġibhom. Probabbilment, min ħareġ dawk l-emails għandu aċċess għall-emails kollha. Jekk hemm, ġibhom, niddiskutuhom u naraw x’inhuma!

ONOR. ROBERT ABELA: Inti ma tħossx li għandek iġġibhom quddiem dan il-Kumitat?

ONOR. BEPPE FENECH ADAMI: M’għandix.

ONOR. ROBERT ABELA: Iċċekkjajtha l-mailbox tiegħek?

ONOR. ALEX MUSCAT: Onor. Fenech Adami, qed inħoss bħal donnu li għandek ċerta rabja li dawn l-emails ħarġu, qisu bħal dak li nqabad, ngħid jien. Ir-reazzjoni tiegħek tal-lum qisha waħda ta’ rabja.

ONOR. BEPPE FENECH ADAMI: Onor. Muscat, nista’ ngħidlek li qed tħoss ħażin.

ONOR. ALEX MUSCAT: Jiġifieri m’intix irrabjat li ħarġu dawn l-emails?

ONOR. BEPPE FENECH ADAMI: Assolutament le.

ONOR. ALEX MUSCAT: Mela għalfejn semmejtha xi għaxar darbiet fir-risposti tiegħek?

ONOR. BEPPE FENECH ADAMI: Mhux fuq l-emails qed nitkellmu!?

ONOR. ALEX MUSCAT: Imma għalxiex qed taċċenna li dawn ġew leaked b’xi mod?

ONOR. BEPPE FENECH ADAMI: Qed naċċenna għal dawn l-emails għax qed tistaqsuni fuqhom!

ONOR. ALEX MUSCAT: Imma donnu qed iddejqek din il-ħaġa!

ONOR. BEPPE FENECH ADAMI: Toqgħodx tinkwieta għalija!  Kważi qed nieħu gost jien!

ONOR. CLAYTON BARTOLO: Onor. Fenech Adami, inti għedtilna li ġew xi nies għandek. Qed nifhem sew li inti kellek xi tip ta’ customer care? 

ONOR. BEPPE FENECH ADAMI: Jien fl-2010 kont għadni a newly elected member of parliament, u taf biżżejjed li ma jkollokx xi strutturi fenomenali ta’ customer care. Nista’ nimmaġina minn xiex għaddejjin bħalissa intom li tkunu fil-gvern; tibda tgħaddi minn quddiem l-uffiċċju ssib 30 ruħ jistennewk! Dik tgħaddu minnha kollha, speċjalment inti, Onor. Cutajar, għax magħrufa li tara ħafna nies.

ONOR. ROSIANNE CUTAJAR: Qed tagħmilli kumpliment.

ONOR. BEPPE FENECH ADAMI: Iktar mill-Onor. Abela; fuq l-Onor. Abela jgergru għax mhux aċċessibbli biżżejjed! 

ONOR. ROSIANNE CUTAJAR: Hawnhekk m’aħniex qegħdin f’kompetizzjoni.  Aħna maqgħudin!

ONOR. BEPPE FENECH ADAMI: Serraħ moħħok li fid-distrett hemm kompetizzjoni kbira! Jekk kellix customer care tfissirx li kont nara n-nies...

ONOR. ROBERT ABELA: Imma dejjem fija moħħu! Xi kultant jagħmilli kumment!

ONOR. BEPPE FENECH ADAMI: U iva, botta u risposta! L-Onor. Cutajar ħadet gost bil-kumment! Intom tafu biżżejjed li kollha għandkom il-customer care, però tafu biżżejjed li meta tkun membru parlamentari, speċjalment tkun għadek titla’ fil-Parlament, ma tantx ikollok xi strutturi ta’ customer care; tiftaħ l-uffiċċju u tara n-nies. 

ONOR. CLAYTON BARTOLO:  Jiġifieri n-nies jiġu “hekk”!

ONOR. BEPPE FENECH ADAMI:  Taf biżżejjed li hekk hu. Tgħid mhux bl-appuntament! Jien u l-Onor. Abela avukati, u nafu xi tfisser tkun avukat, filli tkun qed taħdem ta’ avukat fl-uffiċċju, u filli mingħajr ma tkun taf, dak l-uffiċċju ma jibqax jagħmel  distinzjoni bejn uffiċċju legali u uffiċċju ta’...

ONOR. CLAYTON BARTOLO: Inti kont elett fl-elezzjoni tal-2008. Dak iż-żmien, fl-istrutturi tal-Partit Nazzjonalista, x’kienet il-kariga tas-Sur Paul Borg Olivier?

ONOR. BEPPE FENECH ADAMI: Naħseb li fl-2009 kien sar segretarju ġenerali. Mill-memorja Joe Saliba kien għamel sena wara l-elezzjoni, sakemm infeħtet id-Dar Ċentrali. Jekk tistaqsini meta sar segretarju ġenerali Dr. Paul Borg Olivier, mill-memorja ngħid li kien l-2009 mhux l-2008.

ONOR. CLAYTON BARTOLO: Irrilevanti, però naħseb li iktar kien l-2008.

ONOR. BEPPE FENECH ADAMI: Subject to correction.
ONOR. CLAYTON BARTOLO: Nirriferi għal artiklu li deher f’The Times of Malta fil-15 ta’ Diċembru 2008, li diġà għamilt riferenza għalih f’seduti preċedenti. Jidher biċ-ċar li dak iż-żmien il-Partit Nazzjonalista kien jaħdem bi strateġija li kellu database, għax is-Sur Borg Olivier kien għamel – kont se ngħid froġa, imma ma nistax ngħid hekk għax ikun hawn min jieħu għalih – żball u bagħat email lis-Segretarju Ġenerali tal-Partit Laburista ta’ dak iż-żmien, Jason Micallef, meta fil-fatt ried jibgħatha lil xi ħaddieħor jismu Jason.

ONOR. BEPPE FENECH ADAMI: Storja ħelwa kienet.

ONOR. CLAYTON BARTOLO: Iva, storja ħelwa, però kixfet il-mod ħelu ta’ kif kien jaħdem il-Gvern Nazzjonalista ta’ dak iż-żmien.

ONOR. ROBERT ABELA: Dak illikjahom waħdu l-emails!

ONOR. CLAYTON BARTOLO: Dan l-artiklu jgħid hekk: 

“The e-mail referred to a meeting at the PN headquarters in which a data sharing strategy was put in place and was sent out to cabinet and ministerial aides.”.

Imn’alla ma kienx hemm il-General Data Protection Regulations (GPDR) dak iż-żmien, għax kieku... 

ONOR. BEPPE FENECH ADAMI: Kieku naħseb li dawn l-emails kissru l-liġi!

ONOR. CLAYTON BARTOLO: Tkompli tgħid:

"Every customer care office is being asked to hand all the data on a template. The data (excel) should include 1) personal data of persons who moved a complaint to the customer care of the ministry/parliamentary secretariat in the past eight months 2) type of request 3) action and 4) results (pending).".

Inti kont aware minn din l-istrateġija ta’ dak iż-żmien?

ONOR. BEPPE FENECH ADAMI: Le. Diġà spjegajt li ma kontx nagħmel parti mill-eżekuttiv.

ONOR. CLAYTON BARTOLO: Mhijiex kwestjoni ta’ eżekuttiv. Jiġifieri fl-2008 int kont kandidat tal-Partit Nazzjonalista u ma kontx aware minn din l-istrateġija tal-Partit Nazzjonalista.

ONOR. BEPPE FENECH ADAMI:  Le, ma kontx aware.

ONOR. CLAYTON BARTOLO: Idejqek il-fatt li kien hemm ministri li kienu jużaw dan it-tip ta’ spjunaġġ – biex insejħulu hekk – bejniethom biex jaqdu lill-kostitwenti tagħhom? 

ONOR. BEPPE FENECH ADAMI: Inti sejjaħtlu spjunaġġ.

ONOR. CLAYTON BARTOLO: Qed nuża l-kliem li hawn hawnhekk “constitutes spying”.

ONOR. BEPPE FENECH ADAMI: Li ministri jkollhom customer care effiċjenti...

ONOR. CLAYTON BARTOLO: Mhijiex kwestjoni ta’ customer care.

ONOR. BEPPE FENECH ADAMI: ...u li jkollok in-nies li jmorru f’dak il-customer care biex jinqdew, mhijiex ħaġa ħażina fiha nnifisiha. Naħseb li l-Partit Laburista jagħmel a much better job mill-Partit Nazzjonalista fir-rigward ta’ dak li għandu x’jaqsam ma’ kif... Kien hemm żmien fejn il-Partit Laburista kien qed jagħmel ħafna iktar xogħol ta’ customer care milli kien jagħmel il-Partit Nazzjonalista, u jista’ jkun li l-Partit Nazzjonalista anke ħallas għal dan.

ONOR. ROSIANNE CUTAJAR: Kemm ġejjin kumplimenti! Bħala xhud qed tikkumplimentana ħafna!

ONOR. ROBERT ABELA: Barra lili! Lili qatt ma jikkumplimentani!

ONOR. BEPPE FENECH ADAMI: U ejja!  Take it in your stride, Onor. Abela!

ONOR. CLAYTON BARTOLO: Wara l-2013 imbagħad ħadt kariga fil-Partit Nazzjonalista.

ONOR. BEPPE FENECH ADAMI: Jien dħalt għall-kariga fil-partit meta konna fl-oppożizzjoni.

ONOR. CLAYTON BARTOLO: Issa niġi għal dik. Meta lħaqt parliamentary assistant din l-istrateġija kienet inqassmet miegħek jew le?

ONOR. BEPPE FENECH ADAMI: Le.

ONOR. CLAYTON BARTOLO: Minkejja li inti kont fil-kabinett...

ONOR. BEPPE FENECH ADAMI: M’għandix idea meta kienet l-email ta’ Paul Borg Olivier...

ONOR. CLAYTON BARTOLO: Le, jien qed nitkellem fuq l-istateġija li kien juża l-Partit Nazzjonalista.

ONOR. BEPPE FENECH ADAMI: Id-data x’kienet?

ONOR. CLAYTON BARTOLO: L-artiklu deher fl-2008. 

ONOR. BEPPE FENECH ADAMI: Nerġa’ ngħidlek li aħna lħaqna parliamentary assistants fl-aħħar sena tal-leġiżlatura Gonzi.

ONOR. CLAYTON BARTOLO: Jiġifieri minkejja li kien hemm din l-istrateġija, u inti mbagħad kont membru fil-kabinett, ma kienx maqsum miegħek ...

ONOR. BEPPE FENECH ADAMI: Qatt ma kont membru fil-kabinett. Il-premessa hija ħażina. Parliamentary assistant ma jagħamilx parti mill-kabinett. Ma kontx fil-kabinett, qatt m’attendejt laqgħa tal-kabinett, u qatt ma kelli xi say f’xi deċiżjoni li ttieħdet mill-kabinett. Jiġifieri meta tgħidli li kont inkun fil-kabinett, jew qed tiżbalja ġenwinament jew qed tiżvijja.
ONOR. CLAYTON BARTOLO: Mela fiex kien jikkonsisti l-irwol tiegħek?

ONOR. ROBERT ABELA: Fil-verità hija kariga li ħadd ma jaf x’inhi, li ntużat għal skop politiku biex tipprova żżomm il-kastell milli jikrolla! (Interruzzjonijiet) Din hija kariga li nħolqot u tħallset minn fondi pubbliċi! Dik missna nvestigajna hawn: għaxar karigi li tħallsu minn fondi pubbliċi biex jiġu solvuti kwestjonijiet interni partiġġjani tal-Partit Nazzjonalista!

ONOR. CLAYTON BARTOLO: Fiex kienet tikkonsisti dik il-kariga?

ONOR. BEPPE FENECH ADAMI: Jisimha magħha, parliamentary assistant.

ONOR. CLAYTON BARTOLO: X’kienu d-duties?

ONOR. BEPPE FENECH ADAMI: Tassisti lill-ministru primarjament f’xogħol tal-Parlament.

ONOR. ROBERT ABELA: Kontu titħallsu ta’ din il-kariga?

ONOR. BEPPE FENECH ADAMI: Mingħalija konna nitħallsu, subject to correction,...

ONOR. ROBERT ABELA: Minn fondi pubbliċi. Over and above l-onorarju parlamentari.

ONOR. BEPPE FENECH ADAMI: Onor. Abela, imbagħad tgħidli għax naqbad miegħek!  It’s very, very, very rich li tiġi hawn inti u tgħid li bħala parliamentary assistant... Hawn stejjer ta’ mijiet ta’ eluf, sirt sinjur fis-sitt xhur li ilek ... bil-kuntratti tal-Gvern...

ONOR. ROBERT ABELA: Irbaħt tender pubbliku fi żmienkom.

ONOR. BEPPE FENECH ADAMI: Qed tara kif taħdem id-demokrazija fi żmienna! ...u tiġi tgħid għall-parliamentary assistants, li mingħalija konna naqilgħu xi €200 fix-xahar. Nassigurak li ma kienet worth it xejn!

ONOR. CLAYTON BARTOLO: F’termini prattiċi, din il-kariga x’kienet tfisser?
ONOR. BEPPE FENECH ADAMI: Qed ngħidlek.

ONOR. CLAYTON BARTOLO: Jiġifieri xejn. Kemm ingħatajtu kariga.

ONOR. BEPPE FENECH ADAMI: F’termini prattiċi tfisser li ma sirniex full time, bqajna part-time members of parliament u konna wkoll parliamentary assistants. Konna members of parliament attached to a particular minister to assist in parliamentary matters.

ONOR. ALEX MUSCAT: Jiġifieri waħda mid-duties tagħkom kienet dawn it-tip ta’ rakkmandazzjonijiet?

ONOR. BEPPE FENECH ADAMI: Le, ma fhimt xejn! La għedt hekk, u lanqas jirriżulta li huwa hekk.  Qiegħed tivvinta!

ONOR. ALEX MUSCAT: Qed nistaqsik jien.

ONOR. BEPPE FENECH ADAMI: Mela r-risposta hija le.

ONOR. ALEX MUSCAT: Dawn kienu extra mix-xogħol, over and above.

ONOR. BEPPE FENECH ADAMI: Le, qiegħed tivvinta.

ONOR. CLAYTON BARTOLO: Imbagħad wara l-elezzjoni tal-2013 inti kont ilħaqt Viċi Kap tal-Partit Nazzjonalista.

ONOR. BEPPE FENECH ADAMI: Ma kontx fil-kabinett għax kollna fl-oppożizzjoni. 

ONOR. CLAYTON BARTOLO: L-istrateġija li kien juża s-Segretarju Ġenerali ta’ qabel, baqgħet tintuża?

ONOR. BEPPE FENECH ADAMI: Jien diġà għedtlek li l-istrateġija tas-Segretarju Ġenerali Paul Borg Olivier la naf biha, la naf kif tħaddmet u lanqas x’suċċess kellha. Naturalment, meta kont Viċi Kap tal-Partit Nazzjonalista, il-partit kien fl-oppożizzjoni, u allura tifhem u tapprezza – jiġi żmien meta inti wkoll tkun fl-oppożizzjoni – li d-dynamics tal-logħba jinbidlu totalment, kif jinbidel ukoll il-mod kif tindirizza l-customer care.

ONOR. CLAYTON BARTOLO: Jiġifieri d-data sharing strategies kienu jinbidlu?

ONOR. BEPPE FENECH ADAMI: Dik hija email li tirriferi għall-eżekuttiv.  Żgur li ma kellniex xi strateġija li tinvolvi l-eżekuttiv tal-pajjiż. Naħseb li lkoll tapprezzaw u tifhmu li l-ball game hija totalment differenti meta tkun fl-oppożizzjoni!

ONOR. ALEX MUSCAT: Fl-opinjoni tiegħek, il-fatt li milli qed naraw s’issa fuq dawn l-erba u ħamest ijiem inti għamilt mill-inqas żewġ rakkmandazzjonijiet, hija xi ħaġa żbaljata?

ONOR. BEPPE FENECH ADAMI: Dażgur li le! U spjegajt għalfejn.

ONOR. ALEX MUSCAT: Il-kollegi tiegħek, li kienu qed jagħmlu l-istess, taħseb li għamlu xi ħaġa...

ONOR. BEPPE FENECH ADAMI: Jien ma nweġibx għall-kollegi tiegħi.  Pereżempju, l-ġimgħa l-oħra kien hawn attakk fuq l-Onor. Marthese Portelli għax f’waħda mill-emails  kien hemm persuna li rringrazzjatha talli għenitha ħafna. Kien hemm attakk fuqha u staqsewha “xi tfisser tgħinha ħafna?”, imbagħad irriżulta li dik il-persuna kellha kanċer u l-Onor. Portelli kienet tgħinha ħafna fil-prova tal-kanċer. Il-punt tiegħi huwa li jien ma nistax nikkummenta fuq il-kontenut ta’ email li jkun bagħat ħaddieħor. Qed insemmi dan biex wieħed jifhem kif l-affari tista’ taqbadha minn sieqha. Jekk hemm xi ħadd li bagħat emails, jekk tridu ġibuh hawnhekk u jwieġeb hu għalihom.  M’iniex se nwieġeb jien għall-emails ta’ ħaddieħor! 

ONOR. ALEX MUSCAT: Milli jidhirlek inti, il-persuni li inti kont tirrikkmanda, kienu jgħaddu minn proċess ta’ interview jew le?

ONOR. BEPPE FENECH ADAMI: Waħda minnhom ċemplitli ftit ġimgħat ilu meta ħarġet l-istorja biex tgħidli li lanqas biss kienu bagħtu għaliha għall-interview, u jien hemmhekk kont irrikkmandajtha biex tmur għal interview. It-tieni wieħed ma nafx.

ONOR. CLAYTON BARTOLO: Teskludi għal kollox li dan ma daħalx bl-intervent tiegħek?

ONOR. BEPPE FENECH ADAMI: L-ewwel waħda żgur li ma daħlitx.

ONOR. CLAYTON BARTOLO: Waħda għedtilna li żgur li le, imma fuq l-ieħor m’għedtilna xejn!

ONOR. BEPPE FENECH ADAMI: Fuq l-ieħor qed ngħidilkom li l-email li hemm hemmhekk ma tirriferix għall-ingaġġ tiegħu, imma tgħid li mar għal interview...

ONOR. ALEX MUSCAT: Mhux preċiż. Nirriferik għall-email tal-10 ta’ Diċembru fejn inti, lil Ray Bezzina, għedtlu li t-“talija” tista’ tiġi kkuntattjata fuq ċertu numru tat-telefon, jew permezz ta’ ċertu email address. 

ONOR. BEPPE FENECH ADAMI: Biex tagħmel interview.

ONOR. ALEX MUSCAT: Sabiex tagħmel interview li jista’ jkun bżonn. Jiġifieri kien hemm każijiet fejn ma kienx hemm bżonn interviews?

ONOR. BEPPE FENECH ADAMI:  Mela jien kont fit-tmexxija ta’ Wasteserv?

ONOR. ALEX MUSCAT: Hawnhekk donnok taf li seta’ mhux neċessarjament kien hemm il-bżonn. 

ONOR. BEPPE FENECH ADAMI: Iktar korrett minn hekk kif ridt inkun? Qed ngħidlu li għandi persuna li naħseb li according to my judgement hija kapaċi, biex jekk jogħġbu jikkunsidraha, mhux billi joqgħod fuq li qed ngħidlu jien, imma billi jagħmlilha interview biex jara jekk hijiex kapaċi jew le.

ONOR. ROSIANNE CUTAJAR: Imma jekk kienet kapaċi ma kenitx taf tibgħat email?  Jekk kienet kapaċi kellek għalfejn tintervjeni inti?

ONOR. ALEX MUSCAT: Taħseb li għandu jkun hemm interview per prinċipju? Għaliex hawnhekk qed tgħid li  jista’ jkun hemm bżonn, u mhux li hemm bżonn?

ONOR. BEPPE FENECH ADAMI: Għax billi naħseb li hemm interview jien... Jekk tistaqsini jekk naħsibx li għandu jkun hemm interview għal kull job call li jkun hemm, ngħidlek iva, imma jekk tistaqsini jekk isirx kullimkien, ngħidlek li ma nafx.

ONOR. ROBERT ABELA: Jiġifieri inti stajt tagħmlu dan, u ħaddieħor, għax għandu twemmin politiku differenti, ma setax!  Liġi għall-allat u oħra għall-annimali!

ONOR. BEPPE FENECH ADAMI: Le, Onor. Abela, inti totalment żbaljat.

ONOR. ROBERT ABELA: M’iniex żbaljat! Meta tagħsar issib li l-argument kollu dak huwa, għax l-allegazzjoni tagħkom f’dan il-Kumitat, bħala Oppożizzjoni, hija dak li għamilt inti stess!

ONOR. BEPPE FENECH ADAMI: Ejjew nagħmlu heads and tails minn dak li qed ngħidu! 

ONOR. ROBERT ABELA: L-unika ħaġa li tista’ tvarja f’dan kollu huwa l-perjodu, u xejn iżjed! Li għamilt int qed jiġi allegat minnkom stess li għamel ħaddieħor!

ONOR. BEPPE FENECH ADAMI: Ħalli nispjega għalfejn id-dynamics huma totalment differenti. Id-dynamics huma l-perjodu u l-ammont. Il-perjodu huwa fit-tliet ġimgħat ta’ qabel l-elezzjoni ġenerali. Nerġa’ ngħidlek li qabel l-aħħar elezzjoni ġenerali, sena ilu, daħlu 129 persuna; mill-1 ta’ Mejju sat-3 ta’ Ġunju.

ONOR. ROBERT ABELA: Tirrikonoxxi li l-ammont tax-xogħol ta’ Wasteserv żdied?

ONOR. BEPPE FENECH ADAMI: Erġajt ċaqlaqt il-lasta!

ONOR. ROBERT ABELA: L-impjanti żdiedu u ttripplikaw jekk mhux iżjed.

ONOR. BEPPE FENECH ADAMI: Tista’ tagħmel dan l-argument sa pitgħada!

ONOR. ROBERT ABELA: Allura ż-żieda fl-impjegati, anzi lanqas fl-impjegati imma fis-servizz ikkuntrattat, la kienet korrispettiva mal-ħtiġijiet tas-servizz, mhux bilfors... 

ONOR. BEPPE FENECH ADAMI: L-argument tiegħek huwa li dawk daħlu fit-tliet ġimgħat tal-elezzjoni għax kien hemm bżonnhom! Dak huwa argument li qed tagħmel inti.

ONOR. ROBERT ABELA: Mhux argument tiegħi, imma argument li għamlet Wasteserv.

ONOR. BEPPE FENECH ADAMI: M’aħniex se naqblu, però t-teżi tiegħek hi li għamlu sew li daħlu 130 ruħ fit-tliet ġimgħat ta’ qabel l-elezzjoni għax żdied ix-xogħol, u jien qed ngħid li... (Interruzzjonijiet) La se nipperswadik jien u lanqas se tipperswadini inti, però ħalli nispjega t-teżi tiegħek għal min qed jismagħna. It-teżi tiegħek hija li għamlu sew li mpjegaw 130 ruħ...

ONOR. ROBERT ABELA: La kien hemm bżonnhom!

ONOR. BEPPE FENECH ADAMI: ...la kien hemm bżonnhom. U jien qed ngħidlek li huwa oxxen li fit-tliet ġimgħat ta’ qabel l-elezzjoni timpjega 130 ruħ!

ONOR. ROBERT ABELA: Minkejja li kien hemm bżonnhom!

ONOR. BEPPE FENECH ADAMI: M’aħniex se naqblu! Int ibqa’ għid hekk, jien nibqa’ ngħid hekk, u jiġġudika min għandu jiġġudika! 

ONOR. ROBERT ABELA: Suppost qed tiġġudika inti, imma ara x’sitwazzjoni ġibtna fiha; suppost qed tiġġudika bħala President tal-Kumitat u spiċċajt tiddefendi lilek innifsek! Qed tara x’anomalija ġibtna fiha!

ONOR. CLAYTON BARTOLO: Bla preċedent din! Onor. Fenech Adami, inti għedt kemm-il darba li mhux sewwa li jkun hemm rakkmandazzjonijiet qabel l-elezzjoni. Hawnhekk nirriferik għal email, li mhijiex mibgħuta minnek...

ONOR. BEPPE FENECH ADAMI: Allura ma nistax inwieġeb fuqha!
ONOR. CLAYTON BARTOLO: Imma tfisser ħafna. Intbagħtet minn Ray Bezzina, li kien il-kap tas-segretarjat tal-Ministru, lil Saviour Abela...

ONOR. BEPPE FENECH ADAMI: Ma nafx min huwa Saviour Abela.

ONOR. CLAYTON BARTOLO: ...li dak iż-żmien kien is-CEO ta’ Wasteserv. Din l-email intbagħtet fil-15 ta’ Jannar 2013, fejn jekk ma konniex f’kampanja elettorali, konna fil-qrib.

ONOR. BEPPE FENECH ADAMI: Kien għadu ma xoljiex il-Parlament.

ONOR. ROSIANNE CUTAJAR: Kontu qed titbandlu dak iż-żmien!

ONOR. CLAYTON BARTOLO: Ma nafx jekk kienx xolja jew le, imma mid-dehra...

ONOR. BEPPE FENECH ADAMI: Jaħasra hemm linja ċara ħafna, max-xoljiment tal-Parlament. Dan il-Gvern iddeċieda li...

ONOR. ROBERT ABELA:  Inti qed tgħid li skont din il-linja ċara tax-xoljiment tal-Parlament, ma kellhomx isiru ngaġġi. Għaliex din il-linja ċara ta’ xoljiment ma tapplikax, pereżempju, għall-kumpens li kien qed isir għal esproprji ta’ miljuni ta’ ewro, bħal fil-każ ta’ Fekruna Bay, lil individwi magħżula li kienu ġew kumpensati ftit tas-sigħat qabel l-elezzjoni nnifisha? Kif din il-linja tapplika għal ħaġa u ma tapplikax għal oħra?

ONOR. BEPPE FENECH ADAMI: Bħala stat ta’ fatt jeżisti prinċipju. Jekk tistaqsuni jekk nistgħux nagħmlu iktar, ngħidilkom li dażgur li nistgħu nagħmlu iktar, però bħala fatt, il-Kap tas-Servizz Pubbliku joħroġ ċirkolari – li ilha issir għal diversi elezzjonijiet – imma nonostante dan, il-Gvern iddeċieda li jgħaddi mit-tieqa biex daħħal 129 persuna fit-tliet ġimgħat ta’ qabel l-elezzjoni.

ONOR. ROBERT ABELA: Iċ-ċirkolari b’mod ċar titkellem għal ingaġġ fis-Servizz Pubbliku.  Dan mhux ingaġġ fis-Servizz Pubbliku.

ONOR. BEPPE FENECH ADAMI: Jien naħseb li mhux sew, u inti taħseb li hu sewwa. Good luck to you!
ONOR. ROBERT ABELA: Allaħares ma naqblux fuq il-prinċipju li dik iċ-ċirkolari ma titkellimx... (Interruzzjonijiet)

ONOR. ALEX MUSCAT: Qed nifhem sew li inti teskludi li pereżempju, f’Jannar, fi Frar u f’Marzu 2013, ma daħlux nies mas-Servizz Pubbliku?

ONOR. BEPPE FENECH ADAMI: Jannar, Frar u Marzu ma konniex f’kampanja elettorali.

ONOR. ALEX MUSCAT: Infakkrek li f’Diċembru 2012 waqa’ l-Gvern Nazzjonalista, li inti kont tifforma parti minnu, permezz ta’ vot ta’ sfiduċja. Hemmhekk xolja b’mod immedjat il-Parlament u ssejħet elezzjoni ġenerali għat-8 ta’ Marzu 2013. Kellna kampanja ta’ tliet xhur. 

ONOR. BEPPE FENECH ADAMI: Mingħajr m’għandi d-dettalji quddiemi ma naħsibx li inti korrett, għax hekk jiġi li kellek kampanja elettorali itwal minn kemm suppost.

ONOR. ROSIANNE CUTAJAR: Jekk niftakar sew, l-ewwel billboard elettorali tela’ wara t-8 ta’ Jannar, jiġifieri fit-8 ta’ Jannar kienet skattat żgur il-kampanja elettorali.

ONOR. CLAYTON BARTOLO: Mela l-kampanja elettorali skattat f’Jannar, u hawnhekk għandna email mingħand Ray Bezzina lil Saviour Abela, fil-15 ta’ Jannar 2013 fejn qed jgħidlu “until March 9th please expect me to remind you on an hourly basis”. Jiġifieri hawnhekk bażikament qed jgħidlu li kull siegħa kien se jdejqu biex idaħħallu n-nies.

ONOR. BEPPE FENECH ADAMI: Hemm aħna! Nerġa’ ngħid li jien ma nweġibx għal Ray Bezzina u għal min... (Interruzzjonijiet)

ONOR. CLAYTON BARTOLO: Imma inti, li dak iż-żmien kont assistent parlamentari, kont qed tikkontesta f’isem il-Partit Nazzjonalista, u hawnhekk qed tgħidilna li ma jidħlux nies, ma taħsibx li bl-argument tiegħek stess din it-tip ta’ email ma kellhiex tintbagħat? 

ONOR. BEPPE FENECH ADAMI: M’intix korrett, taf li m’intix korrett, u taf li qed iżżejjinha.

ONOR. ALEX MUSCAT: Għaliex mhux korrett?

ONOR. BEPPE FENECH ADAMI: Għax fl-email mhux qed ikellmu fuq impjieg. U t-tieni, jien ma nweġibx għal Ray Bezzina.

ONOR. ROBERT ABELA: Ma tweġibx għal Ray Bezzina, però lil Ray Bezzina kont tuża biex tasal għand Wasteserv!

ONOR. BEPPE FENECH ADAMI: Jien qed ngħidlek li dik l-email hija differenti minn dak li qed tgħid inti.

ONOR. ROBERT ABELA: Minbarra l-emails li bgħatt lil Wasteserv, emails oħra ta’ dan it-tip u korrespondenzi oħra, biex nies kostitwenti tiegħek, jew nies li taf inti mit-tmien distrett jew minn postijiet oħrajn...  Ma nafx jekk qattx ikkontestajt fuq distretti oħra.

ONOR. BEPPE FENECH ADAMI: Fl-aħħar elezzjoni.

ONOR. ROBERT ABELA: Qatt għamilt dawn ix-xorta ta’ interventi ma’ entitajiet oħra tal-Gvern?

ONOR. BEPPE FENECH ADAMI: Li xi ħadd jitolbok xi għajnuna...

ONOR. ROBERT ABELA: Li tibgħat nies jaħdmu mal-Gvern.

ONOR. BEPPE FENECH ADAMI: B’mod mhux regolari, qatt.

ONOR. ROSIANNE CUTAJAR: Jiġifieri inti ma daħħalt lil xi ħadd jaħdem mal-Gvern?!

ONOR. BEPPE FENECH ADAMI: Mela jien nimpjega lin-nies?

ONOR. ROBERT ABELA: B’mod mhux regolari qatt, mela allura b’mod regolari tiġi iva!

ONOR. BEPPE FENECH ADAMI: Jien ma ndaħħalx nies għax m’iniex il-ministru.

ONOR. ROBERT ABELA: Għamiltlek domanda speċifika u weġibt li b’mod mhux regolari qatt. Mela x’kien l-intervent?

ONOR. BEPPE FENECH ADAMI: Jien imkien ma ndaħħal nies għax qatt ma kelli l-poter li ndaħħal in-nies x’imkien!

ONOR. ROSIANNE CUTAJAR:  Allura l-għajnuna tiegħek x’kienet?

ONOR. BEPPE FENECH ADAMI: Jekk jiġi xi ħadd biex jitlobni l-għajnuna fuq kwalunkwe ħaġa, basta fil-parametri tad-diċenza, jien nipprova ngħinu.

ONOR. ROBERT ABELA: Però int weġibt b’mod speċifiku “b’mod mhux regolari, qatt”.

ONOR. BEPPE FENECH ADAMI: Kollox regolari.

ONOR. ROBERT ABELA: Jien għamiltlek domanda differenti u r-risposta tiegħek hija evażiva ħafna. Inti, bħala membru parlamentari, u li qabel kont assistent parlamentari, qatt għent nies biex jidħlu jaħdmu f’entitajiet tal-Gvern, jew mal-Gvern dirett fis-Servizz Pubbliku?

ONOR. BEPPE FENECH ADAMI: Mal-Gvern naħseb li qatt, għax illum biex tidħol mal-Gvern ħafna drabi jkun through eżamijiet, eċċ., però ovvjament ħlief meta jkollok gvern li jikkrea vehicles ġodda, pereżempju, persons of trust u jimpjega 700 ruħ...

ONOR. ROBERT ABELA: Xtaqsejtek domanda! Tista’ tweġibni għaliha?

ONOR. BEPPE FENECH ADAMI: Ir-risposta hija le.

ONOR. ROBERT ABELA: Le?

ONOR. BEPPE FENECH ADAMI: Le, jien qatt ma daħħalt nies x’imkien meta ma kellhomx dritt li jidħlu.

ONOR. ROBERT ABELA: Żejjintha fl-aħħar; għedt “meta ma kellhomx dritt jidħlu”! Hawnhekk aħna kollha qed naqblu li kull min daħal ma’ Wasteserv kellu dritt jidħol. Minn tant nies li semmejtu ma ġibtux eżempju ta’ bniedem wieħed, li huwa wieħed, li ma kellux dritt jidħol. (Interruzzjonijiet) Jien għamiltlek domanda speċifika: Int imbuttajt nies biex jidħlu jaħdmu ma’ entitajiet tal-Gvern jew le?

ONOR. BEPPE FENECH ADAMI: Le.

ONOR. ROBERT ABELA: Jiġifieri qed tgħid le b’mod kategoriku; la billi bgħatt emails, la billi għamilt telefonati, u lanqas billi lqtajt ma’ entitajiet. M’għamilt xejn minn dan kollu.

ONOR. BEPPE FENECH ADAMI: Li timbotta timplika xi ħaġa sinister, mentri li tgħin hija xi ħaġa li nirrikkmanda li kull deputat jagħmel.

ONOR. ROBERT ABELA: Mela, għent iva, u mbuttajt le.

ONOR. BEPPE FENECH ADAMI: Hekk hu. Mill-emails jidher ċar li jien mhux imbuttajt, imma kelli persuna...

ONOR. ROBERT ABELA: Waqt dawn is-seduti irriżultalek x’imkien li kien hemm xi ħadd li mbotta u mhux għen?

ONOR. BEPPE FENECH ADAMI: Iva.

ONOR. ROBERT ABELA: Min?

ONOR. BEPPE FENECH ADAMI: Jirriżulta mix-xhieda tas-CEO fejn qal li hu kellu ordni mill-Ministru Josè Herrera, li jien nirrispetta ħafna... Forsi tippermettuli nsib ix-xhieda tiegħu.

ONOR. ROSIANNE CUTAJAR: Sadanittant, Sinjura President, ma nafx jekk in-naħa tal-Oppożizzjoni jridux jagħmlu xi domandi. Qed narahom kwieti wisq!

ONOR. BEPPE FENECH ADAMI: Jekk qed infittex!

ONOR. ROSIANNE CUTAJAR: Biex ma naħlux ħin. 

IĊ-CHAIRPERSON: Tinkwetax, Onor. Cutajar, jekk iridu... (Interruzzjonijiet) Qed nifhem li fadal mistoqsijiet min-naħa tal-Gvern?

ONOR. ALEX MUSCAT: Fadal ħafna. Għandu ħafna għalxiex jirrispondi l-Onor. Fenech Adami!

ONOR. BEPPE FENECH ADAMI: Tinkwetax, nieħu gost nirrispondi għal kull domanda li tagħmluli. Is-CEO ta’ Wasteserv xehed hawnhekk li wara li kien xolja l-Parlament, il-Ministru kien ordna li jidħlu nies bil-kuntratt tramite l-kumpanija Wasteserv, biex jiġu deployed f’postijiet oħra, inkluż ġo ministeri.

ONOR. ROBERT ABELA:  Għax kien hemm il-ħtieġa għas-servizz.

ONOR. BEPPE FENECH ADAMI: Veru li tista’ tgħidli li l-Ministru Herrera kellu bżonnhom fil-ġimgħa tal-elezzjoni, imma r-risposta tiegħi... (Interruzzjonijiet)

ONOR. ROBERT ABELA: Anzi Wasteserv qalu li hemm bżonn iżjed! 

ONOR. ALEX MUSCAT: Onor. Fenech Adami, milli fhimt, int qed tgħid li din hija prattika tal-biża’, tal-waħx, li kważi għandu jaqa’ l-Gvern fuq din il-biċċa xogħol, u jidher li fil-passat, meta l-Gvern kien jaħdem b’mod perfett, meta anke inti kont parti minnu, fil-ġimgħat ta’ qabel l-elezzjoni, dawn l-affarijiet ma kenux iseħħu. Qed nifhem sew?

ONOR. BEPPE FENECH ADAMI: Jien qed ngħidlek li nista’ nwieġeb għalija u qed ngħidlek x’irriżulta. 

ONOR. ALEX MUSCAT: U jirriżultalek li ma kenux isiru dawn l-affarijiet.

ONOR. BEPPE FENECH ADAMI: Nerġa’ ngħidlek li jien ma nweġibx għall-emails li hemm hemmhekk; iwieġeb għalhom min kitibhom. Però, jekk tħares lejn l-emails b’mod oġġettiv tara li tliet kwarti minnhom mhumiex dwar riferenzi għal impjieg.

ONOR. ALEX MUSCAT: Però skont il-ġudizzju politiku tiegħek, hija xi ħaġa ħażina li jsiru rakkmandazzjonijiet waqt...

ONOR. BEPPE FENECH ADAMI: Le, mhux rakkmandazzjonijiet.  Huwa ħażin, anzi huwa skandaluż u oxxen, kif il-Gvern Laburista fit-tliet ġimgħat ta’ qabel l-aħħar elezzjoni ġenerali, impjega 129 ruħ f’Wasteserv! Tista’ tgħidli li ma taqbilx, good luck to you, taqbilx, imma lili...

ONOR. ALEX MUSCAT: Mela ħalli nirriferik għal email li bagħat hawnhekk is-Sur Ray Bezzina fit-28 ta’ Jannar 2013, erba’ ġimgħat qabel l-elezzjoni ġenerali tal-2013 lil numru ta’ persuni, inkluż lil Saviour Abela, fejn qallu...

ONOR. BEPPE FENECH ADAMI: Jien qiegħed f’din l-email?

ONOR. ALEX MUSCAT: Ippermettili nagħmillek il-mistoqsija. Erba’ ġimgħa qabel l-elezzjoni, is-Sur Ray Bezzina kiteb hekk lil Saviour Abela “Saviour, qabel niltaqgħu, possibbli tindikalna x’vacancies hemm fl-erba’ ġimgħat li ġejjin f’Wasteserv?”.  Jiġifieri bl-istess argument dan huwa oxxen u skandaluż. Mhux hekk?

ONOR. BEPPE FENECH ADAMI:  For all I know, jista’ jiġi Ray Bezzina, jew semmejtli lil xi ħaddieħor, u jgħidlek...

ONOR. ALEX MUSCAT: L-istess attitudni ma’ tgħoddx għall-Partit Nazzjonalista?

ONOR. BEPPE FENECH ADAMI: Jien nista’ nwieġeb għal li nagħmel jien! For all I know jista’ jiġi Ray Bezzina jew lil min bagħat dik l-email u jgħid li dik ma kenitx dwar... (Interruzzjonijiet)

ONOR. ALEX MUSCAT: Onor. Fenech Adami, jekk sar hekk huwa ħażin jew huwa tajjeb?

ONOR. BEPPE FENECH ADAMI: Jien għedtlek x’inhi s-sitwazzjoni. Jien, fil-fehma tiegħi, li Gvern Laburista jimpjega 129 persuna fl-aħħar tliet ġimgħat ta’ qabel l-elezzjoni huwa ħażin. Però, ħalli ngħidlek kif jikkontrasta ma’ Gvern Nazzjonalista. 

ONOR. CLAYTON BARTOLO: Però kkwota n-numri kollha!

ONOR. ALEX MUSCAT: Però jekk saret fil-passat, kienet tajba? (Interruzzjonijiet)

IĊ-CHAIRPERSON: Jekk jogħġobkom, ħalli nisimgħu lix-xhud iwieġeb!

ONOR. ALEX MUSCAT: Jekk kien hemm min daħal qabel l-elezzjoni tal-2013 f’Wasteserv....?

ONOR. BEPPE FENECH ADAMI: Ma jirriżultax dan id-dettall.

ONOR. ALEX MUSCAT: Jiġifieri din l-email hija fabbrikata!

ONOR. BEPPE FENECH ADAMI: M’iniex qed ngħid hekk.

ONOR. ALEX MUSCAT: Tiegħek tajbin u ta’ ħaddieħor fabbrikati!

ONOR. BEPPE FENECH ADAMI: As a matter of fact, f’Diċembru 2013 kien hemm 5% inqas nies jaħdmu f’Wasteserv, jiġifieri fis-sena tal-elezzjoni, l-impjegati f’Wasteserv mhux żdiedu imma naqsu b’5%.

ONOR. ALEX MUSCAT: Dik is-sena għamiltu l-ewwel xahrejn biss fil-gvern, fl-għaxar xhur l-oħra kien hemm il-Partit Laburista fil-gvern. Jiġifieri se mai qed tikkonferma li Partit Laburista ħass li mill-eluf li daħħaltu intom, ma kienx hemm bżonn...

ONOR. BEPPE FENECH ADAMI: Dażgur! Il-Partit Laburista mhux wara l-elezzjoni jimpjegahom, imma jħalli jgħaddu erba’ snin...
ONOR. ALEX MUSCAT: Fl-2012 kemm żdiedu?

ONOR. BEPPE FENECH ADAMI: Qegħdin issiru kważi inkoerenti issa! Fl-aħħar sena ta’ Gvern Nazzjonalista l-impjegati f’Wasteserv naqsu b’5%. 

ONOR. ALEX MUSCAT: Ikkwotalna x’seħħ fl-2012! Nerġa’ nfakkrek li l-Gvern li inti kont tagħmel parti minnu waqa’ b’vot ta’ sfiduċja fil-bidu ta’ Diċembru 2012.  Jiġifieri dik kienet l-aħħar sena tiegħu.

ONOR. BEPPE FENECH ADAMI: U inti qed tgħid li l-Partit Nazzjonalista daħħal ħafna nies ma’ Wasteserv?

ONOR. ALEX MUSCAT: Qed nistaqsi lilek jien. Dawn l-emails inti kont tibgħathom mhux jien!

ONOR. BEPPE FENECH ADAMI: U jien inwieġbek bi statistika u ngħidlek li l-impjegati niżlu għal 401, filwaqt li fl-2017, ċjoè fis-sena tal-elezzjoni, żdiedu bi 30%! Mela l-Partit Nazzjonalista, li huwa ħażin daqskom...

ONOR. ALEX MUSCAT: Jiġifieri qed tgħid li naqsu l-impjiegi?

ONOR. BEPPE FENECH ADAMI: ...naqqas l-impjiegi b’5% f’Wasteserv...

ONOR. ALEX MUSCAT: Meta naqsu?

ONOR. BEPPE FENECH ADAMI: ...u intom, il-qaddisin mexjin fl-art, żidtu l-ħaddiema bi 30%, li tliet kwarti minnhom daħlu fit-tliet ġimgħat ta’ qabel l-elezzjoni. Issa, inti tista’ taqbel u jien nista’...

ONOR. ALEX MUSCAT: B’dik ir-risposta qed tirrepeti lilek innifsek u xorta ma rrispondejtnix.

ONOR. ROBERT ABELA:  Sinjura President, nistgħu nissospendu għal ftit minuti?

IĊ-CHAIRPERSON:  Il-Kumitat huwa sospiż.

Il-Kumitat ġie sospiż għal ftit minuti.

IĊ-CHAIRPERSON: Il-Kumitat jirriżumi. Jidher li għal-lum m’hawnx aktar domandi għax-xhud u għalhekk se nieqfu hawn minn dan l-item.

Nerġgħu mmorru lura għall-ewwel item fuq l-aġenda, li huwa l-konferma tal-Minuti tal-laqgħa tal-ġimgħa li għaddiet.  Jidher li l-Membri  tan-naħa tal-Gvern jixtiequ jagħmlu xi kjarifiki.




MINUTI

ONOR. ROBERT ABELA: Dakinhar il-President tal-Kumitat qal li għandha tinżamm l-alternanza, jiġifieri li l-ewwel jiġi diskuss suġġett magħżul min-naħa tal-Gvern, imbagħad jiġi diskuss suġġett, jew rapport tal-Awditur Ġenerali jekk ikun hemm rapport, magħżul  min-naħa tal-Oppożizzjoni. L-Onor. Beppe Fenech Adami, bħala Chairperson tal-Kumitat, qal li hija prerogattiva tal-Membri tan-naħa tal-Gvern li jaraw jekk iridux jiddiskutu xi rapport ieħor.  Fir-rigward ta’ Wasteserv aħna wasalna biex nikkonkludu – din taf tkun l-aħħar udjenzja – u rridu niddeċiedu x’se jkun il-każ li jmiss.  Fil-Minuti hemm ukoll li l-ġimgħa li għaddiet intbagħtet ittra minn din in-naħa liċ-Chairman tal-Kumitat, sabiex dan il-Kumitat jinvestiga r-rapport tal-Awditur Ġenerali dwar il-każ ta’ Mater Dei. Aħna bejnietna għad irridu niddeċiedu liema se jkun il-każ li jmiss li se nitolbu lill-Kumitat sabiex jinvestiga, però kif hawn l-Awditur Ġenerali – u għalhekk aktar qabel tlabt li jkun preżenti – xtaqt li nitolbu kjarifika sabiex imbagħad internament bejnietna nkunu nistgħu niddeċiedu x’pożizzjoni se nieħdu. 

IĊ-CHAIRPERSON:  Nitlob lill-Awditur Ġenerali sabiex jingħaqad magħna fuq il-Mejda.

Is-Sur Charles Deguara, ħa postu madwar il-Mejda.

ONOR. ROBERT ABELA:  Sur Deguara, jien rajt ir-rapport li ġie ppreżentat minnkom datat Mejju 2018 intitolat “An investigation of the Mater Dei Hospital Project” fejn fl-executive summary tagħkom għedtu li wasaltu għall-konklużjoni li fil-bini tal-Isptar Mater Dei kien hemm breakdown ta’ kull sens ta’ accountability, trasparenza u governanza tajba. Però kien hemm punti importanti ħafna, fosthom dwar il-kwestjoni dwar the regularity of public funds availed of to finance the MDH project, jiġifieri jekk il-flus pubbliċi ntużawx kif suppost jew intużawx b’mod irregolari fl-iżvilupp tal-Isptar Mater Dei, fejn ma kkonkludejtux, għar-raġunijiet li ssemmu fir-rapport u allura hemm rapport inkonklussiv f’dak ir-rigward. Aħna, il-Membri ta’ din in-naħa tal-Kumitat, nixtiequ niddibattu dan ir-rapport, però ma nistgħux niddibattu rapport li ma fihx konklużjonijiet f’diversi aspetti tiegħu. Allura d-domanda li xtaqna nagħmlu aħna qabel ma nibdew niddibattu dan ir-rapport hija kif se tikkonkludu intom rigward it-termini li ntlabtu biex tikkonkludu dwarhom.

IĊ-CHAIRPERSON: Is-Sur Deguara.

IS-SUR CHARLES DEGUARA (Awditur Ġenerali): Jien naħseb li r-rapport fih konklużjoni, mhux ma fihx. Aħna ngħatajna mandat estensiv ħafna biex ninvestigaw prattikament kull spiża marbuta ma’ sptar li dam jinbena numru kbir ta’ snin, u aħna fittixna l-evidenza – morna għand bosta entitajiet biex infittxuha, jien personali mort għand il-Foundation for Medical Services (FMS) li ppruvaw jagħmlu kulma setgħu biex jagħtuna din l-informazzjoni; naħseb li ltqajna erba’ jew ħames darbiet u jien spiċċajt ġol-istore tagħhom fejn iżommu d-dokumenti – però ma sibna xejn. Fittixna u ftaħna ħafna kaxex però ma stajna nsibu xejn. Onestament ma nafx fejn spiċċat din l-evidenza.  Jien nixtieq ma nemminx li qatt ma nżammet din it-tip ta’ evidenza, imma skont il-ġurament li ħadt meta ħadna l-kariga tagħna jien għandi d-dover nirrapporta l-fatti kif inhuma, u l-fatti huma li fl-2017 u l-2018, meta ħdimna fuq dan il-każ, ma sibna ebda tip ta’ evidenza.

ONOR. ROBERT ABELA: Però wara li ħriġtu r-rapport, inti kellek lill-ex Prim Ministru, Lawrence Gonzi, fost oħrajn, li kkummenta dwar dan il-punt, u qal li fil-fatt inżammet. Intom investigajtu jekk fil-verità kenitx teżisti din id-dokumentazzjoni, anke wara li ħriġtu r-rapport tagħkom? Intom, pereżempju, semmejtu li ma kellkomx aċċess għad-dokumenti tal-Kabinett. Illum jirriżultalkom jekk teżistix din id-dokumentazzjoni?

IS-SUR CHARLES DEGUARA: Konna nkunu rresponsabbli kieku għedna statement qawwi bħal dak, li ma teżistix evidenza, meta ma nkunux fittixna l-evidenza!

ONOR. ROBERT ABELA: Anke jekk forsi wara li ppubblikajtu r-rapport – affarijiet li jiġru – rriżultawlek fatti ġodda?

IS-SUR CHARLES DEGUARA:  Aħna morna għand l-entitajiet kollha – dawn huma msemmija fl-executive summary – fejn ħsibna li stajna sibna l-evidenza.  Ovvjament, jekk illum titfaċċa din l-evidenza, aħna nqattgħu dak ir-rapport u nerġgħu nibdew mill-ġdid. Aħna qatt ma bżajna mix-xogħol, qegħdin hemmhekk biex inwettqu l-mandat tagħna kostituzzjonali, u jekk xi ħadd isib din l-evidenza, by all means nagħmlu...

ONOR. CLAYTON BARTOLO: Jiġifieri  int qed tgħid li min-naħa tagħhom, l-FMS u l-entitajiet l-oħra għamlu dak kollu li setgħu biex jagħtukom l-evidenza.

IS-SUR CHARLES DEGUARA: Dażgur, u hekk għedna fir-rapport.

IĊ-CHAIRPERSON: L-Onor. Jason Azzopardi.

ONOR. JASON AZZOPARDI: Sur Deguara, huwa stat ta’ fatt li intom ma sibtux dawn il-Minuti.

IS-SUR CHARLES DEGUARA: Mhux Minuti, dokumentazzjoni qawwija.

ONOR. JASON AZZOPARDI: Għandek stabbilit, jekk naqsu, meta fil-fatt ġew neqsin?

IS-SUR CHARLES DEGUARA: Ma nistax ngħid. 

ONOR. CLAYTON BARTOLO:  Sinjura President, ma rridx nindaħal fil-mistoqsijiet tal-kollega tiegħi, però aħna kellna żewġ mistoqsijiet żgħar. L-investigazzjoni għadha mhijiex miftuħa.

IĊ-CHAIRPERSON: Imma bl-istess mod li intom għamiltu d-domandi, l-Oppożizzjoni għandhom.... L-Onor. Azzopardi qed ikompli mal-kjarifika li tlabtu intom. Kompli, Onor. Azzopardi.

ONOR. JASON AZZOPARDI: Ħalli nifhem dak li kien qed jipprova jgħid is-Sur Deguara. Jiġifieri l-Uffiċċju tiegħek mhuwiex f’pożizzjoni li jistabbilixxi meta ġie nieqes dan l-inkartament.

IS-SUR CHARLES DEGUARA:  Eżattament. Meta ngħatajna l-mandat biex nagħmlu din l-investigazzjoni, bdejniha, mhux immedjatament għax kellna xogħol ieħor, imma malli x-xogħol ippermetta, u minkejja ...

ONOR. ROBERT ABELA: Ħalli nkunu ċari, minn din in-naħa rridu li jkun hemm din id-dokumentazzjoni, nixtiequ li tinstab, u jekk qiegħda hemmhekk, u jista’ ikun li qiegħda hemmhekk, nitolbukom.... Għadek kif għamilt statement importanti ħafna...

IS-SUR CHARLES DEGUARA: Onor. Abela, ippermettili ngħid li aħna daqsek nixtiequ nsibuha. 

IĊ-CHAIRPERSON: Grazzi ħafna, Sur Deguara.  

L-Onor. Robert Abela.

ONOR. ROBERT ABELA: Sinjura President, qabel ma napprovaw il-Minuti xtaqt nissolleva punt wieħed biss. Ma nafx jekk fl-ewwel seduta ta’ dan il-Kumitat ta’ din il-Leġiżlatura konniex qbilna dwar kif kellhom jiġu eżaminati r-rapporti. Qed nistaqsi biex ma jkollniex kunflitti fil-Minuti.

ONOR. BEPPE FENECH ADAMI: Qed tirriferi għall-alternanza?

ONOR. CLAYTON BARTOLO: Dwar l-alternanza kollox sew, dwar dak kien hemm qbil.  Ma nafx jekk kienx hemm...

IĊ-CHAIRPERSON: L-alternanza nżommuha mhux hekk?

ONOR. CLAYTON BARTOLO: Fuq L-alternanza qbilna. Li ma nafux hu x’agreement  kien hemm fil-bidu dwar ir-rapporti li se jiġu diskussi. 

IĊ-CHAIRPERSON: Nitlob lis-Segretarja tal-Kumitat sabiex, jekk jogħġobha, taqra l-estratt rilevanti tal-Minuti.

L-ISKRIVANA TAL-KUMITAT: Fil-Minuti tal-ewwel laqgħa ta’ din il-Leġiżlatura ta’ dan il-Kumitat  hemm imniżżel hekk:

“Iċ-Chairman ippropona li jkun hemm alternanza, u ċioè li l-ewwel issir id-diskussjoni dwar ir-rapport in konnessjoni ma’ 83 Spinola Road, imbagħad tiġi diskussa t-talba li saret mill-Oppożizzjoni dwar il-Wasteserv, u wara ssir id-diskussjoni dwar ir-rapport in konnessjoni mal-proprjetà f’Fekruna Bay.  Il-Kumitat qabel ma’ din il-proposta.”.

IĊ-CHAIRPERSON: Nirringrazzjak.  Is-Sur Deguara.

IS-SUR CHARLES DEGUARA: Jekk ma jimpurtax, nixtieq nagħmel żewġ kummenti. Aħna dejjem għedna u sostnejna li l-Uffiċċju tagħna qiegħed hemm biex jagħti servizz lil dan il-Kumitat, jiġifieri aħna qegħdin għad-dispożizzjoni tagħkom.  Jien xtaqt nissuġġerixxi biex kull meta tkunu se tibdew suġġett, jew audit, jew investigazzjoni ġdida, tiġu l-Uffiċċju tagħna kumdità tagħkom, anytime li tixtiequ intom, anke fil-weekends jew f’xi ħin filgħaxija, u nagħtukom presentation dettaljata li ma teħux aktar minn 15, 20 minuta ħalli b’hekk tkunu tistgħu tifhmu xi ppruvajna ngħidu fl-audit tagħna. Nemmen li b’hekk ma tkunux qegħdin taħlu l-ħin waqt id-diskussjonijiet tagħkom hawnhekk. 

It-tieni ħaġa li xtaqt ngħid, jekk ma jimpurtax u b’umiltà kbira, hija li minn meta beda jiltaqa’ dan il-Kumitat aħna ħriġna ‘l fuq minn 25 audit reports. Napprezzaw jekk dawn ir-reports tagħtuhom daqqa t’għajn u tiddiskutuhom ukoll, għax biex inkun onest magħkom, huwa demotivating għan-nies tagħna li qegħdin jagħmlu sforz jipproduċu dawn ir-rapporti u mhux qiegħed jinstab il-ħin biex jiġu diskussi hawnhekk. Din qed ngħidha b’umiltà kbira. Jien ma nistax nindaħal fl-aġenda tal-Kumitat. Nerġa’ ngħid li aħna qegħdin hawnhekk biex inservukom, però nemmen li tkun xi ħaġa tajba jekk tinkludu wkoll dawn l-audit reports li qegħdin noħorġu minn żmien għal żmien. Nirringrazzjakom.

IĊ-CHAIRPERSON: Nirringrazzjak.

L-ONOR. ROBERT ABELA: Sinjura President, possibbli jekk il-Minuti tal-aħħar laqgħa nikkonfermawhom il-ġimgħa d-dieħla ħalli nilħaq nara t-transcript?

IĊ-CHAIRPERSON:  Mela l-Minuti tal-Laqgħa Nru. 23 se jiġu approvati fil-laqgħa li jmiss.  Ix-xhud għal-laqgħa li jmiss se jiġi ndikat min-naħa tal-Gvern iktar tard. 

Nirringrazzja lil kull min ħa sehem f’din il-laqgħa u naġġorna l-Kumitat.

Fis-5:50 p.m. il-Kumitat aġġorna.

